Сабақ тақырыбы: Қарахан мемлекеті

1-сабақ

Берілген сабақ жоспары себеп-салдар тарихи концептісі негізінде құрастырылған. Сабақтың зерттеу сұрағы себепке қатысты берілгендіктен,  Қарахан мемлекетінде ислам дінін мемлекеттік дін ретінде жариялау себептері және оның салдары ретінде ислам дінінің әр салаға әкелген өзгерістеріне баса назар аударылады. 
Оқушылардың Қарахан мемлекетінің тарихына қатысты тарихи ұғымдармен (тегіндер, уәзірлер, жер иелену ихта, ихтадар, муқта, інжу, вакфтық жерлер, музари, барзигар, коммендация, кесене ұғымдары) танысып, түсінігін қалыптастыру үшін бірінші тапсырмада сынып бөлмесінің әр жеріне ұғымдар және олардың анықтамалары бөлек іліп қойыңыз. Оқушыларға осы ұғымдармен байланысты тақырып түсіндірілетін мәтінді оқуға беріңіз. Оқуға берілген уақыт аяқталған соң сынып бөлмесінің қабырғаларындағы жаңа ұғымдар жазылған карточкадағы атаулар мен олардың түсіндірмелерін сәйкестіндіруге беріңіз. Топ оқушылары немесе жұптардың дұрыс жауаптары бойынша бірін-бірі не өзін-өзі бағалауға беріңіз. Бұл тапсырма оқушылардың әрі қарай бұл ұғымдарды тақырыпты зерттеу барысында дұрыс қолдануға мүмкіндік береді. Баламалы жолдары ретінде ұғымдарды категорияларға жіктеуге немесе сөзжұмбақ құрастыруға беруге болады. 
Дамыған орта ғасырлардағы саяси өзгерістерді түсіну үшін оқушыларға осы кезеңнің  саяси картасын ұсынып, қосымша сұрақтар қойыңыз: Ерте орта ғасырларда бұл аумақта қандай мемлекеттер өмір сүрді? Дамыған орта ғасырларда олардың аумағында қандай мемлекеттер пайда болды? Аумақта жаңа мемлекеттердің пайда болуының себептері қандай болуы мүмкін? Қарахан мемлекеті ерте орта ғасырлардағы қай мемлекеттің аумағында құрылған? Ерте орта ғасырлар мен дамыған орта ғасырлардағы мемлекеттердің қандай өзара сабақтастығын байқауымызға болады? 
Оқушылардың жауаптарын тыңдап болған соң, Қарахан мемлекетінің қарлұқ конфедерациясының аймағында құрылғаны, этникалық бірегейлігі туралы және мемлекеттің құрылу тарихына қысқаша шолу жасап өтіңіз. Қарахан мемлекетінің территориясын, оның батыс және шығыс бөліктерін, әрқайсысының орталықтарын көрсетіңіз. Келесі тапсырмада оқушылар кескін картада Қарахан мемлекетінің аумағын, оның батыс және шығыс хандық бөліктерін белгілеуді тапсырыңыз. Кескін картада орындалған жұмысты оқушылардың бір-біріне тексертіп, кері байланыс алуға немесе сабақтан соң мұғалімнің тексеруіне болады. 
Оқушылар сабақ жоспарында ұсынылған тапсырмаларды толық орындап, аяқтаған жағдайда қосымша тапсырмалар беріңіз: 
1. Қарахан мемлекетінің құрылу туралы сызба кестені толтырыңыз. 
	Негізін салушы кім?
	Алғашқы территориясы


	Қай жылы құрылды?

	Құрылу себептері қандай?


	Қарахан мемлекеті
	Мемлекеттің негізгі этникалық құрамы?

	
Қай мемлекеттің аумағында құрылды?
	
Мемлекеттің құрылуының тарихи маңызы қандай?
	
Менің сұрағым бар:



2. Қарахан мемлекетінің батыс және шығыс хандықтарға бөліну себептері неде? Ұзақ және қысқа мерзімді себептерге топтастырыңыз. 

